
SURSELVA MARDI, ILS 4 DA NOVEMBER 2014 3

Nua schai il potenzial digl avegnir en Surselva?
La giuvna Combra commerciala dalla Surselva e la Regiun Surselva envidan al 9avel Forum Surselva

DA MARTIN CABALZAR

■ Gia per la 9avla gada organisescha
la secziun Junior Chamber Internatio-
nal ensemen culla Regiun Surselva il
Forum Surselva. Quel ha liug ils 14 da
november 2014 ella halla dalla basa da
helicopters a Tavanasa. Uonn stat la
Surselva el center dalla scuntrada dils ex-
ponents dall’economia e dalla politica
dalla regiun.

Referats introductivs
Ils organisaturs ein satisfatgs d’era haver
cattau uonn referents cumpetents sco era
persunalitads ord la regiuns. Peder Plaz,
il gestiunari dil Forum economic Gri-
schun – il luvratori spirtal per las sfidas
economicas dil Grischun – vegn a far en
siu referat introductiv in’interessanta
analisa ed eruir la problematica, denton
era il potenzial economic che la Surselva
ensiara. El decuors dils davos onns ha il
Forum economic dil Grischun realisau
plirs studis davart ils pli impurtonts
secturs turistics da nies cantun sco turis-
sem, forza hidraulica, survetschs, poten-
zial economic dallas regiuns, sistems fi-
scals innovativs ed habitaziuns secunda-
ras. Il referat da Peder Plaz porta il tetel
«Igl avegnir denter visiuns e pensums da
casa».

Sco specialist per damondas da turis-
sem vegn Marcel Friberg ad intermediar
en siu referat entginas perspectivas sil
sectur turistic. El ei president da Gri-
schun Vacanzas e president dil cussegl
administrativ da Brigels Golf SA, dallas
Pendicularas da Breil Vuorz Andiast sco

era da Breil Gastro SA culs hotels La Val,
Crestas e Mulin. Dapi 1989 ei Marcel
Friberg possessur dalla MF Consulting e
sco cussegliader e sviluppader tier divers
projects turistics en Svizra. El viva cun sia
famiglia a Breil.

A Tavanasa vegn el a reflectar davart
la tematica «Ha la Surselva egl avegnir in
potenzial turistic? Dil turisticher spetgan
ins entgins impuls en quei grau.

In’interessanta runda da discussiun
La cumposiziun dalla runda da discus-
siun al podi davart il tema «Nua schai il
potenzial digl avegnir?» empermetta da
daventar interessanta. Da quei discuors
al podi fan part: ils dus referents Peder
Plaz eMarcel Friberg e sco ulteriuras per-
sunalitads il schef operativ da Zai SA Be-
nedikt Germanier, il conpossessur e dele-
gau dil cussegl d’aministraziun daTruffer

SA Pius Truffer ed il president dalla
Uniun grischuna d’artisanadiUrs Schäd-
ler. La discussiun vegn moderada dad
Otmar Seiler.

La habilitad da sesviluppar
Sco quei che Vitus Livers e Rafael Decur-
tins dalla Banca Raiffeisen Tumpiv a
Breil scrivan egl invit al Forum Surselva
ein els perschuadi ch’ei dat en Surselva

aunc bia potenzial buc explotau avunda.
«Dapertut nua ch’humans vivan dat ei
talents», accentueschan ils organisaturs.
Gie schizun la cardientscha e la speronza
ellas atgnas capacitads san gia contribuir
ad ina viulta positiva. Pertgei star eri
munti ir anavos, svilup encuntercomi
munti progress. Ei drovi adina puspei
glieud cun visiuns, savida e la promtadad
da riscar enzatgei e d’interprender enza-
tgei cun curascha dad ir vias innovativas,
realisond projects novs ed existenzials.
Actualmein dat ei ella regiun pliras bunas
intenziuns ella branscha turistica. Aschia
ei la Regiun Surselva colligiada ferma-
mein cul turissem e cun la realisaziun
dalla Arena da skis Andermatt-Sedrun, il
resort Pradas a Breil ni il Parc Ando a Val
S. Pieder.

La damonda centrala che setschenti
en quei connex seigi d’eruir nua che
quellas qualificaziuns e quellas forzas
ch’ein promtas da s’engaschar seigien.
«Pertgei igl avegnir da quella regiun sin-
gulara s’auda alla giuventetgna, la nova
generaziun dil 21avel tschentaner che
schai a nus a cor», accentueschan ils or-
ganisaturs en lur plaid da beinvegni. Els
ein perschuadi ch’il Forum Surselva vegn
a dar ina buna investa plein tensiun ellas
perspectivas digl avegnir dall’economia e
dalla populaziun.

La participaziun cuosta 80 francs per partici-
pont, las annunzias pon vegnir fatgas sut fo-
rum@surselva.ch. Igl Auto da Posta Grischun
meina ils participonts dil forum gratuitadmein
viers glion e viers Tavanasa.
Ulteriuras informaziuns sut www.forumsursel-
va.ch»

Il Forum Surselva porscha onn per onn als interessents dalla economia e dalla politica ina excellenta pusseivladad da s’informar e
discutar. MAD

Ina crusch sco regal pil giubileum
Il Hotel Kruezli a Sedrun sa festivar uonn il giubileum da 100 onns

DA HANS HUONDER / ANR

■ En connex cun siu giubileum da 100
onns ha il Hotel Kruezli a Sedrun ini-
ziau ina acziun tut speciala. Sil Pass la
Crusch – danunder ch’il num dil hotel
deriva – ei vegniu montau ina crusch.
Il menaschi da hotellaria che sa giubi-
lar uonn vegnmenaus dalla quarta ge-
neraziun. Il Pass la Crusch sesanfla enta-
dem laVal Strem ed ei la colligiaziun dal-
la Val Tujetsch cun il cantun Uri, re-
spectivamein la regiun da Silenen, Gurt-
nellen, Amsteg e Wassen. Il historiograf
local Tarcisi Hendry relata dalla funcziun
d’antruras da quei pass: «Pli baul surveva
quei pass per exempel a pelegrinadis dal-
la Svizra centrala tier la claustra aMustér
ni il cuntrari dalla Surselva a Nossadun-
naun.Da documents historics savein nus
denton era ch’il pass vegneva nezegiaus
era per il commerci cun animals, oravon-
tut manedels. Il pass ha probablamein
denton mai giugau ina impurtonta rolla,
silmeins buc ina tala sco auters pass ella
regiun dil Gottard. El ha silpli surviu sco
impurtont passadi pils Tuatschins ed ils
Uranes gest da l’auter maun dil pass, ella
Val digl Etzli e Val Maderana.»

Hrizli, Rizli, Krüzli
Il Pass la Crusch sesanfla sin in’altezia da
2350 meters sur mar. Dils Tuatschins
vegneva el era numnaus pli baul Ritzli.
«Gia el temps miez steva ina crusch sil
pass, quei che argumentescha era siu
num. Pader Placi a Spescha scriva Hrizli.
La carta geografica, l’emprema dalla Sur-
selva da 1857, porta il num Kreuzlipass.
Oz ei en diever il num Chrüzlipass sillas
cartas ufficialas, denton fetg currenta ei
era la scripziun Krüzlipass. Il num ro-
montsch Pass la Crusch ei grev d’eruir
dapi cu ch’el ei en diever; ils Tuatschins
han pil pli duvrau il num tudestg e las

scartiras dil 19avel tschentaner nodan pil
pass il num Rizli», scriva Tarcisi Hendry
en ina lavur davart il pass. Il Pass la
Crusch fuorma era la colligiaziun dalla
Via da s. Giachen dil Grischun e la Svizra
centrala. Ils davos onns ha la crusch
muncau sil pass che porta siu num.
«Cruschs e capluttas eran pli baul ina
part essenziala dils hospezis. Cheu
tschercavan ils pelegrins e viandonts la
protecziun e benedicziun da Diu. In via-
di els cuolms era adina cumbinaus cun
prighels», di Tarcisi Hendry.

Ina nova crusch
Sin iniziativa da Tarcisi Hendry dil Fo-
rum cultural Tujetsch e dil possessur
dil Hotel Kruezli a Sedrun, Curdin
Brugger, ei ina gruppa da rodund
diesch persunas serendida miez octo-
ber sin via per montar ina nova crusch
sil Pass la Crusch. Quella crusch ord
metal ei vegnida construida dil fravi
Luregn Derungs da Surcasti, in aug dil
hotelier tuatschin e dapi cuort temps
era president da Sedrun Mustér Turis-
sem. Leusi ei la gruppa s’entupada culs

responsabels dalla camona digl Etzli,
Doris e René Bättig-von Känel che han
– suenter la lavur – offeriu in refrestg.
La nova crusch ei vegnida montada sil
cunfin dils cantuns Grischun ed Uri. Il
liug da paus, ruaus e reflexiun ei vegni-
us cumpletaus cun ina conchiglia da s.
Giachen ch’ei vegnida integrada leu en
in crap. «Per nus ei quei stau in mu-
ment tut special. Sin quei pass s’auda
semplamein ina crusch», di Curdin
Brugger che ha sponsurau ella en con-
nex cul giubileum da 100 onns da siu

menaschi da hotellaria el center dil vitg
da Sedrun.

Menaschi cun tradiziun
La construcziun dil Hotel Kruezli a Se-
drun va anavos el temps cura che la lin-
gia da viafier denter Brig eMustér ei veg-
nida construida. Sin quei tschancun fu-
tur dalla Viafier Matterhorn Gottard
eran rodund 3000 luvrers occupai da
gliez temps. «Quella truscha ha Floren-
tin Cavegn nezegiau per ereger il me-
naschi cun ustria e casa d’albiert a Se-
drun sper il menaschi ch’el possedeva gia
sil Pass dall’Alpsu», constatescha Leci
Brugger en sia revista davart la hotellaria
enValTujetsch e davart il Hotel Kruezli.
En Tujetsch era la famiglia Cavegn gia
enconuschenta sil sectur dalla hotellaria
e gastronomia, il Hotel Kruezli ei staus
ina cumpletaziun e cuntinuaziun da
quella historia. Il Hotel Kruezli ei buca
mo daventaus in liug da sentupada dils
luvrers, mobein era in’ustria dil vitg.Da-
pi sia construcziun avon 100 onns ei il
menaschi restaus en famiglia. Suenter
Florentin Cavegn ei la famiglia Johanna
(nata Cavegn) e Leci Brugger stada en
possess dil hotel. 1966 ha lur fegl Leci
affittau il menaschi e cumprau quel
1969. 1970 ei il hotel vegl vegnius spaz-
zaus e remplazzaus dil baghetg che se-
sanfla leu aunc oz. Entochen 2003 han
Leci Brugger e sia consorta Imelda, nata
Derungs, menau il hotel en in temps
ch’il turissem d’unviern ha fluriu e che
las lavurs digl AlpTransit han entschiet.
En quei temps ha il menaschi saviu veg-
nir engrondius e renovaus. Avon 11
onns ha il fegl Curdin Brugger affittau il
hotel e dapi 2009 eis el possessur da
quel. 2011 ei il menaschi vegnius reno-
vaus per in’ulteriura ga. Oz occupa il ho-
tel rodund nov persunas, porscha
in’ustria, sala e 25 letgs da hosps.

La crusch da metal
montada sil Pass
la Crusch al cunfin
dils cantuns
Grischun ed Uri.MAD


